
Rockemusikaren Alvin Evjo er på veg for å nå igjen ekskjærasten som han angrar på at han kasta ut av leilegheita i Bergen. Idet han set seg inn i den gamle Volvoen, ringjer faren. Edgar Evjo har gjeld til langt over pipa etter å ha vore involvert i eit mislykka hotellprosjekt saman med broren, Martin. Den litauiske mafiabossen Vanagas har gitt Edgar ein frist på to dagar til å skaffe 640 000 kroner. Men Edgar manglar betalingsevne. Like blakk er Alvin, men han tek likevel på seg å hjelpe faren. Utan aning om kva dei skal gjere, reiser dei heim til det gamle huset i Øystese. Først når Alvin får barndomskameraten Erik med på laget, lausnar det. Den tidlegare drapsdømde kameraten har ingen sperrer, og han har ein dristig plan.

Sørvesten slengde regnkulene mot stovevindauga med urytmisk kraft. Vêrmeldarane hadde varsla om brått omskifte i vêret utan at spådommen hadde slått til. Vinden skulle slå kollbøtte i Nordsjøen og sige innover mot landet igjen frå nord. På få timar skulle det kome mykje snø, og temperaturen skulle gå djupt. Julehelga skulle bli kjortel-kvit og polarkald.

Men eg brydde meg ikkje. Eg skulle vere inne i varmen likevel. Eg skulle skjerme meg frå vêret og livet – og berre jobbe med prosjektet.

Det ringte på døra. Eg la frå meg øyretelefonane og gjekk ut i gangen for å opne. Det måtte vere den helvetes leigetakaren på loftet. Ein sur, gammal ungkar med dårlege nervar som ville ha ro døgnet rundt. Eg var klar til å bjeffe i han at musikarar ikkje kan ta omsyn til tid og stad. Musikarar går på kveldsinspirasjon og nattbensin.

Eg vrei om låsen, dytta opp døra og såg rett på Wenche. Ho stod der i ei raud kåpe med skulderputer og breitt belte og med dei svarte støvlettane samla. Håret hennar var framleis ein kastanjebrun tornado, halde nede med fleire klemmer. Blikket hennar spurde meg om eg ikkje var glad for å sjå henne.

«Eg kom tilbake,» sa ho.

Eg lente meg mot dørkarmen utan å vite kva som var smart av meg å seie. Eg kjende korleis kjenslene mine vippa fram og tilbake mellom glede og irritasjon.

Ho løfta kofferten. «Skal du ikkje invitere meg inn?»

«Kvifor det?»

«Fordi eg er her.»

Vi såg på kvarandre mens ho blei våt i regnet. Bak henne drukna byen i vatnet som stupte ned frå dei grove skyene. Vinden kom inn frå havet, sopte over øylandskapet og gjennom gatene. Nede i hagen veiva eikene etter hjelp med greinene.

Eg fekk ikkje til å gi henne ein klem då ho trengde seg inn i leilegheita. Men eg hjelpte henne av med kåpa og støvlettane. Under det våte plagget hadde ho ein kvit, høghalsa genser og eit skotskrutete skjørt.

«Er du ikkje glad for å sjå meg?»

Eg lukka døra, støtta meg usikkert til veggen. «Det var du som gjorde det slutt. Eg veit framleis ikkje kvifor.»

«Det er lov til å ombestemme seg.»

Irritasjonen fekk overtaket. «Eg har ikkje høyrt noko frå deg på snart eitt år. Så står du berre her med kofferten og kåpa di? Er du klar over kor mange gonger eg har ringt? Veit du kor mange tekstmeldingar du har fått?»

«Eg vil gi deg ein ny sjanse.»

Ho visste kvar ho skulle, ho gjekk rett inn på det rotete soverommet og sette frå seg kofferten. Ho snuste rundt på dei brukte kleda som var slengde rundt. Lakenet og dynetrekket hadde eg ikkje skifta på eit par månader. Eg såg korleis ho mislikte rotet mitt.

Eg følgde etter henne inn på kjøkkenet. Der blei ho ståande og sjå ned i den fulle oppvaskkummen. Ho snudde seg, myste mot dei tomme pizzaøskjene som var fint stabla på toppen av kjøleskapet. På golvet stod det ein hær med tomme pilsflasker og ølboksar.

«Eg forstår ikkje at du orkar å bu i dette holet,» sa ho vendt mot meg.

Eg stod der med hendene i baklommene på dongeribuksa. «Det er billeg her. Og eg får spele i fred.»

Wenche gjekk forbi meg, titta inn på badet og rista på hovudet. Så trampa ho inn i stova og stoppa. «Kva er dette?»

Eg følgde etter og stilte meg ved sida av henne. Instrumentkaoset fylte rommet. «Eg skal spele inn plate.»

«Her?»

«Nei. No skal eg berre spele inn demoar. Eg må prøve ut songane, finne ut om dei fungerer. Så går eg i studio når alt er klart.»

Wenche gjekk rundt trommesettet, studerte det som om det var eit framandt dyr. «Her ser det forferdeleg ut. Slik kan du ikkje ha det. Ikkje når eg er komen på besøk. Du må få bort instrumenta med ein gong.»

Vi sat på kjøkkenet og åt ferdigpizza med hendene. Eg heldt på med den første ølboksen, mens Wenche var godt nede i den tredje. Ho åt, drakk og prata, mens eg sat på andre sida av bordet og tenkte på dei få dagane eg hadde unnt meg for å spele inn demoen til soloplata. Eg skulle skrive, arrangere og produsere alt. Eg skulle spele alle instrumenta sjølv. Plata hadde eg drøymt om så lenge eg kunne hugse. Så sat Wenche der og forstod ikkje kor viktig plateprosjektet var.

Straumen av ord stoppa. Ho studerte meg over toppen av ølboksen. «Sjå på håret ditt, Alvin. Du er 43 år. Kor stilig trur du eigentleg folk synest at det er?»

Eg kasta håret bak dei smale skuldrene mine. «Eg har nesten alltid hatt det slik.»

«Før farga du det ikkje.»

«No må eg.»

«Kvifor det? Eg synest menn med grått hår er fint. Det er verre at du nesten aldri vaskar det.»

«Eg vaskar det ofte nok.»

«I kveld skal eg klippe deg. Eg skal klippe deg heilt kort. Og eg skal gi deg intimbarbering. Eg gjorde det på meg sjølv i dag tidleg.» Wenche reiste seg, drog av seg strømpebuksa og trusa. Ho kom rundt bordet og sette seg over skrevs på meg, mens ho drog opp skjørtet. «Sjå, Alvin. Pusen min er heilt utan hår.»

Eg prøvde å få henne opp frå låra mine. «Slutt, Wenche. Set deg tilbake på plass.»

Ho la armane rundt halsen min og leitte innover i augo mine med eit leikent blikk. «Er du ikkje kåt på meg?»

«Nei.»

«Eg er kåt.»

«Slutt.» Eg prøvde å ta bort armane hennar, men ho vrei seg laus og drog opp genseren. Med peikefingrane vippa ho ned brysthaldaren.

«Smak på brystvortene mine, Alvin. Eg vil at du skal smake på dei.»

«Slutt.»

«Kom igjen. Eg veit du liker det.»

«Nei.» Eg drog ned genseren hennar og fekk henne opp på beina. Men ho gjorde motstand. Vi tumla inn i kjøleskapet. Der blei vi ståande og stire kvarandre inn i augo.

Først var augo hennar leikande, mens så kom dei mørke skyene. Det var snart storm.

«Forbanna dritsekk,» sa ho. «Du er ein forbanna dritsekk, Alvin. Her kjem eg heilt til Bergen for å gjere det godt igjen. Og så vil du ikkje ha meg.»

«Gi deg.»

«Er det Torunn?»

«Nei. Vi er kollegaer,» sa eg så roleg eg makta. «Vi jobbar saman med musikk. Vi speler julekonsertar. Det er gode pengar for meg.»

Utan eit ord fekk Wenche på seg kleda. Ho henta kofferten på soverommet og kom tilbake til kjøkkenet. Det var ein rosa koffert. Ho likte å vere jente, men ho hadde blikket til ei kvinne som visste kva ho ville.

«Greitt,» sa ho og såg trøytt på meg. «Eg skal gå, Alvin. Viss det er det du vil. Din jævla tapar.»

«Eg er musikar.»

«Du kunne ha vore jurist, ikkje musikar.»

«Jussen var ikkje noko for meg.»

«Walter har ny bil. Han har stort hus, og han kler seg skikkeleg.»

Eg undra meg over at ho nemnde gymnaskameraten min, som eg ikkje hadde sett på lenge. Etter mange år i Oslo var han flytta tilbake til Hardanger. Han hadde opna advokatpraksis i Grova, sentrum av Norheimsund. «Kvifor nemner du han no?» spurde eg.

«Fordi han er vellykka.»

Dei måtte ha møtt kvarandre etter at Wenche hadde gjort det slutt med meg. «Når blei du kjend med han?»

«Han kjenner nokon i banken.»

«Hald deg unna han,» sa eg.

«Kvifor det?»

«Fordi han er ein sleiping,» sa eg og meinte det, sjølv om eg alltid hadde likt Walter Gravdal. Vi hadde hatt pultar ved sida av kvarandre i tre år, og vi hadde vore på same russebil.

«Du får finne deg ei dame som liker livsstilen din, Alvin. Den dama finst sikkert.» Wenche forsvann ut i gangen. Der fekk ho på seg kåpa og støvlettane. Så opna ho døra og marsjerte ut i regnet med kofferten i handa.

Eg kjende meg flat i heile kroppen. Det var som om eg var køyrd over av ein trailer. Seint følgde eg etter for å lukke igjen døra. Ei stund blei eg ståande og glane tomt ut i mørket.

Brått forstod eg at eg hadde gjort ein stor tabbe. Eg var glad i Wenche. Ho var den mest spennande kvinna eg hadde møtt. Saman med henne var alt mogeleg. Ingenting var trist. Ingenting var vanskeleg.

Eg fekk på meg joggeskorne, kom meg rundt hushjørnet og opp den bratte trappa til gata.

Med bankande hjarte og fort pust såg eg den raude Fiat Puntoen til Wenche sige nedover. Eg sprang opp på sida av bilen, slo handa mot sideruta. «Bli med inn igjen, Wenche.»

Ho såg ikkje på meg eingong. Hendene hennar låg høgt oppe på rattet, og blikket hennar var festa mot eit punkt i enden av gata. Eg sprang ved sida av den vesle bilen til eg ikkje hadde meir pust igjen og måtte la dei raude baklysa forsvinne nede i krysset.

Eg blei ståande midt i gata med hendene løfta mot skyene. Kald luft strauk meg over det sveitte ansiktet. Og då eg såg opp, kom dei første snøfnugga.

Tilbake i leilegheita gjekk eg rett i dusjen og vaska håret grundig. Eg trimma den smale barten og det skarpe skjegget. Etterpå begynte eg å støvsuge alle rom og vaske opp tallerkane i oppvaskkummen. Eg jobba med feber i kroppen i tilfelle Wenche kom tilbake. Eg visste frå før at det ikkje nytta å ringje henne etter ein krangel. Anten kom ho tilbake av seg sjølv, og då skulle eg vere klar, eller eg måtte reise etter henne.

Eg såg på armbandsuret. Det var gått ein time utan at ho hadde vist seg. Ho ville snart vere tilbake i Strandebarm, og ho ville snart opne den første flaska med vin. Viss eg skynda meg, ville eg rekke å dele den andre flaska med henne.

På få minutt pakka eg kofferten og kledde på meg ein tjukk ullgenser og militærjakka med alle lommene. På beina hadde eg dei velbrukte Dr. Martin-støvlane mine med jerntupp.

Eg skrudde av lysa i leilegheita og lét tekstane til songane mine liggje igjen på salongbordet i stova.

Eg låste ytterdøra og gjekk opp trappa. Dei tunge, nattegrå skyene låg med skuldrene inn mot dei sju fjella. Kvite cornflakes dala ned. Eg måtte sope snø bort frå rutene på bilen min. Ein sølvgrå Volvo 240 frå 1986. Ein dårleg vinterbil som drakk bensin, men som eg likevel var glad i.

Eg slengde kofferten frå meg i baksetet og sette meg inn. Motoren starta på andre forsøket, samtidig med at mobilen gav lyd frå seg i lomma. Eg var sikker på at det var Wenche. Men det var det ikkje. Displayet fortalde meg at det var far. Ei stund sat eg med telefonen i handa. Eg håpte at ringinga ville stoppe. Eg kunne ikkje snakke med han no. Men så gav det dårlege samvitet mitt etter.

«Kom og hent meg på Nøstet,» sa far med ei stemme som eg ikkje hadde høyrt sidan han ringte og fortalde at mor var død.

Eg blei overraska. Far var nesten aldri i Bergen. «Er du her i byen?»

«Eg har vore i eit møte. Det er fullstendig krise, Alvin.»

«Eg har dårleg tid.»

«Du må køyre meg heim. Dei knuste fingeren min med ein hammar.»

Far rava fram frå Knøsesmauet og ut i gata. Han trakka liksom inn i frontlysa mine, veiva med den eine armen. Den andre armen hadde han tulla inn i den grå frakken. Slipset hang laust rundt skjortekragen. Han var kledd i den svarte, tredelte dressen han hadde hatt på seg under gravferda til mor og den dagen vi var i banken for å ordne med lånet som skulle gjere han rik. Han reiv opp døra på passasjersida og drog med seg snø inn i setet.

Det var far, som eg hadde sett tre veker tidlegare, med den runde magen, det kvitgrå skjegget og det grå håret i ein lang hestehale. Likevel var han ein annan, ein skada mann.

«Køyr.»

Eg stira på han.

«Køyr meg rett heim til Øystese,» heldt han fram mens han peika bakover med den venstre tommelen.

Denne gongen reagerte eg. Eg snudde bilen og køyrde same vegen tilbake, laga fleire ferske hjulspor i den snødekte gata. Ansiktet til far røpte at han hadde smerter, men han tok det roleg. Han pusta jamt og lente seg bakover i setet.

Eg kjende på redselen som banka i meg. «Kven gjorde dette?»

Far peika på huset vi passerte, som låg rett ved Knøsesmauet. Grunnmuren var høg, og det var avstengde vindaugo. Eit trehus som såg tomt ut, som om det snart skulle rivast. «Det er eit ulovleg kasino der inne. Antanas «Bosas» Vanagas har kontoret sitt oppe på loftet. Ein litauar. Kriminell. Mafiatype. Eg har vore der på eit møte. Eg har gjort eit desperat forsøk på å få utsett tilbakebetalinga av lånet.»

«Er det lånet i sparebanken du snakkar om?» Eg forstod ikkje kva han meinte. Eg trudde eg hadde oversyn over kva far heldt på med.

«Det er eit anna lån.»

«Kva lån?»

Far veiva med den friske handa. «Det var eit lån eg måtte ta for at vi ikkje skulle gå konkurs.»

«Men selskapet gjekk konkurs.»

«Det såg ei god stund ut til at vi skulle klare oss.»

Eg såg ned på frakken rundt handa til far. «Vi må rett til legen.»

«Eg klarer meg. Det er berre veslefingeren.»

«Du må ta røntgen,» sa eg. «Du må gipsast.»

«La meg berre få sitje her. Så køyrer du heim så fort du kan.»

«Eg kunne ikkje betale gjelda mi til Johnny Tveit,» heldt far fram då vi passerte Åsane senter.

«Entreprenøren? Kva har du med han å gjere?»

«Han bruker å låne ut pengar som han har til overs. Mot høg rente.»

«Eg forstår ikkje. Sist vi snakka om pengar, var eg med deg i sparebanken.»

«Det skjedde meir etter det. Eg var tilbake i banken. Til Wenche. For å låne meir. Så tok eg kontakt med Walter, då banken ikkje ville gi meg eit tredje lån.»

Eg kjende irritasjonen pumpe gjennom blodårene. «Det har du ikkje sagt noko om. Walter formidla kontakt med Johnny Tveit?»

«Ja. Han var mellommann.»

«Kor mykje lånte du?»

Far løfta verjande opp handa. «Vent. Først vil eg fortelje om sparebanken. Eg har fått eit brev som seier at dei to låna kjem til å forfalle rett over nyttår. Betaler eg ikkje halvparten av det eg skyldar, vil dei realisere pantet. Huset vårt blir tvangsselt.»

«Kor mykje må du betale banken?»

«Minst 500 000. Helst meir.»

«Du kan ikkje miste huset,» sa eg og kjende den svale skuggen bak huset ein varm sommardag. Eg kunne høyre nynninga til mor inne på kjøkkenet mens ho laga middag.

«Eg kan ikkje gjere opp for meg, Alvin.»

Eg pusta høyrleg ut i kupeen. «Kva faen er det du har gjort bak ryggen min? Kvifor måtte du vere med på det helvetes idiotiske prosjektet til onkel?»

«Vi skulle tene pengar. Er det forbode å tene pengar no?»

«Det er ikkje pengar å tene på turisme lenger. Den tida er over. Men de skulle sjølvsagt drive hotell som engelske lordar. No blir barndomsheimen min tvangsseld. Helvete, far. Fy faen i helvete for ein idiot du er. Kor mykje skyldar du mannen i spelekasinoet?»

Far nølte.

«Kor mykje?»

Far blei sitjande i bilen mens eg fylte bensin på Volvoen. Eg kjende kvalmen og redselen presse på. Eg prøvde å puste roleg, prøvde å fordøye det far hadde fortalt meg.

Johnny Tveit hadde gitt lånet, men han hadde selt kravet på kr 640 000 til Vanagas då han forstod at far ville bli ein vanskeleg betalar. Pimpis, som jobba for litauaren, hadde knust fingeren til far og gitt han ein frist til midnatt laurdag. Dette var den tredje og siste fristen. Far hadde fått fleire truande telefonar før, men han hadde berre lagt på. Heller ikkje hadde han sagt noko til meg. Eller til nokon andre. Og no var det for seint. Vi kunne ikkje betale. Far hadde ikkje vore i vanleg arbeid på mange år. Og eg visste aldri om eg hadde nok pengar til å betale husleiga. Ingen av oss hadde pengar.

Eg køyrde ut på vegen igjen og kjende alvoret i situasjonen som ein djup basstone i magen. Ei ekkel klokke var begynt å tikke inne i hovudet. Nedteljinga var begynt. Midnatt laurdag var målstreken. Skulle eg klare å hjelpe far, måtte eg kome meg over den streken i tide saman med den summen far skylda. Etterpå fekk eg ordne opp med banken. Men der hadde eg betre tid på meg.

Eg hugsa kranglane som far og eg hadde hatt for tre år sidan. Den første krangelen hadde vi på telefonen då far fortalde om tilbodet han hadde fått av onkel, om å kjøpe seg inn i driftsselskapet som skulle leige og drive Sandven Hotel i Norheimsund og Strandebarm Fjordhotel. Eg hadde trygla far om å takke nei til tilbodet, men han ville ikkje høyre.

For å vere snill hadde eg blitt med far i Norheimsund Sparebank for å ta opp eit lån. Det var i banken eg møtte Wenche. Ho var kunderådgivaren som skulle ta seg av oss. På veg ut hadde eg fått mobilnummeret hennar. Same kveld køyrde eg ut til henne i Strandebarm.

Eg tenkte på mor. Hadde ho vore i live, ville far aldri ha rota seg opp i hotellprosjektet. Ho hadde sett foten ned. I alle år jobba ho som saksbehandlar på trygdekontoret i Norheimsund, som seinare blei til NAV. Ho hadde tidleg lært å styre pengar. Men den lærdommen hadde ho aldri klart å overføre til far.

Far tulla frakken tettare rundt handa og såg på meg med augo som kjende smerte. «Eg skal snakke med Martin i kveld.»

«Onkel? Nei, gløym det. Han har nok med seg sjølv.»

«Han har heilt sikkert ei eller anna løysing.»

«Vi må få deg ut av landet,» sa eg og gira opp i fjerde. «Med ein gong vi har fiksa handa di.»

«Eg reiser ingen stader.»

«Godt at dei tok ein finger på høgrehanda. Hadde dei teke venstre, kunne du ikkje ha spelt fele meir.»

«Vanagas veit eg er musikar. Dei kan kome når som helst. Han sa at eg ikkje skulle kjenne meg trygg.»

«Dei kan vel ikkje skade deg meir før dei veit om du betaler?»

«Dei veit at eg ikkje kan betale,» sa far og rista på hovudet.

«Du kan iallfall gløyme onkel. Han har meir enn nok med seg sjølv. Han kjem snart til å gå konkurs.»

Eg sa ikkje meir, men skrudde varmeapparatet heilt opp for å få bort resten av dogga på bilrutene.

Gjennom Arnanipatunnelen sa far og eg ingenting. Oppover mot Gullbotnen snødde det tettare. Frontlysa måtte slite for å vise kvar eg skulle køyre. Fleire gonger fekk bakparten på bilen sleng på det glatte snøføret, men eg retta opp med rattet og heldt den tunge bilen trygt på vegen. Ein brøytebil låg framfor oss ei stund, det var til god hjelp for meg, men så køyrde lastebilen av på ein parkeringsplass ned mot Samnanger, og eg måtte igjen køyre i front inn i snøveggen.

«Det verka så logisk,» sa far. «Det var berre å skrive under på låneavtalen og ta med seg ein koffert med pengar. Eg trong ikkje stille sikkerheit eingong. Det var altfor lett.»

«Du skulle ikkje ha gjort det.»

«Martin overtalte meg. Han insisterte på at det berre var eg som kunne skaffe selskapet meir kapital.»

«Onkel er ein idiot,» sa eg.

«Han har hjelpt oss mange gonger. Deg òg, Alvin. Gløym ikkje det.»

«Eg har takka han kvar gong.»

«Då skal du ikkje kalle han ein idiot. Han prøver så godt han kan.»

Eg tenkte på den gamle klassekameraten min frå barneog ungdomsskulen, Erik Ødegard. «Den einaste som kan hjelpe oss no, er Erik.»

Far snøfta. «Eg stolar ikkje på den drapsmannen.»

«Han har sona ferdig.»

«Han er farleg. Han kan drepe igjen. Korleis skal han hjelpe oss?»

